
Matteus 5 Bergrede 2 8.6.25

Jy het dalk al agtergekom dat ons hierdie jaar baie fokus op dissipelskap en hoe dit prakties behoort te lyk vir ons as volgelinge van Jesus.
Vandag is geen uitsondering nie, want dit is ook waar ons teks ons heen lei soos ons voortgaan met ons reeks uit die bergpreek van Jesus.

Maar eers wil ek vra of julle kan onthou waar ons in die kerklike kalender trek? Kinders, wat se belangrike gebeurtenis vier ons vandag?
Pinkster, die uitstorting van die Heilige Gees.

Kom ons luister nou na die Woord van God en hoor hoe die uitstorting van die Heilige Gees aansluit by Jesus se volgende uitsprake in Matteus 5.
Lees Matteus 5:1-16; Handelinge 1:8; 2: 1-4

Agtergrond:
Jesus praat met die 12 dissipels en saam met hulle sit ŉ groot klomp mense.
Hy verwelkom hulle by sy voete en wys dat Hy hulle toestand verstaan: armes van Gees, mense wat treur en gesien word as eenvoudiges.
Welkom, ten spyte van toestand is julle mense van my Koninkryk, sê Jesus.

Maar omdat hulle mense van God se Koninkryk is, gaan daar vir hulle vervolging wees, mense gaan hulle sleg sê.
Ek en jy moet hierdie uitspraak van Jesus goed verstaan – omdat ons mense van sy Koninkryk is, omdat Hy ons raak sien, gaan ander ons ook raak sien.

Jesus maak dan duidelik wat Hy wil hê dat mense moet sien wanneer hulle na ons kyk.
Ten spyte van ons toestand gee Hy identiteit aan sy kinders deur te sê: Julle is!
Julle is die sout vir die aarde!
Julle is die lig vir die wêreld!

Meeste van ons het al baie preke en boodskappe oor hierdie gedeelte gehoor. 
Om die waarheid te sê, dit is al vir jare die visie van ons gemeente.
So kom ons stof dit so bietjie af sodat ons weer kan onthou wie Jesus sê dat ons is.

Julle is die sout vir die aarde.
Twee kwaliteite van sout is dat dit bewaar en smaak gee.
Hoe gaan gelowiges staande bly terwyl die wêreld hulle wil vervolg en hulle sleg sê?
	Hulle gaan verrotting teenwerk.
So hoe kry sout dit reg om verrotting teen te werk? Dit werk net as dit oor iets gestrooi of ingevryf word.
		Dink maar aan hoe ons biltong bewaar – ja met sout.
Kan julle nog onthou hoekom God in Noag se tyd die aarde met die vloed getref het?
Hy noem die mense van Noag se tyd verrot, hulle menswees het vrot geword omdat hulle net hulleself gedien het, daarom moes God die aarde skoonwas.
Een aspek van die roeping van dissipels van Jesus is dat hulle verrotting om hulle moet teenwerk, hulle doen dit vanuit hulle identiteit as Koninkryk sout.
Die Koning se sout moet ook sy kinders bewaar.

Maar sout wat in die sakkie of botteltjie bly kan nie sy werk doen nie.
Om die waarheid te sê, na ŉ ruk verloor dit sy smaak, dit verslaan en al wat jy daarmee kan doen is om dit uit te gooi.
Dink maar aan die sout paaie by die see in Namibië: mense ry daaroor, vertrap dit, dit kan nie weer sout word nie.
Jesus sinspeel moontlik hier op die Skrifgeleerdes en die Fariseërs wat vergeet het dat God sy volk Israel gekies het om ŉ voorbeeld van lewe vir die volke om hulle moes wees.
	Die kerk van die tyd het sy smaak verloor.

Broer en suster, ons is die Koning se sout, vir die wêreld.
Dit beteken dat, as ons ons werk doen, dele van die wêreld gelowig sal word en nie sal vrot nie.
As ons onsself nie uitgooi nie, gaan groot dele vrot, EN ons gaan ons eie smaak verloor!
	Die opdrag is nie om die sout te bewaar nie, sout doen sy werk wanneer dit verdwyn.

Prakties – waar is ek en jy sout?
Waar gooi ons onsself uit? 
Natuurlik is die eerste plek tuis, waar ouers die doopbelofte ernstig opneem en hul kinders leer dat hulle identiteit nie in hul prestasies lê of in ŉ suksesvolle toekoms nie, maar in die feit dat die Here hulle roep as sout.
Ouers doen dit wanneer ons self soos bewarende sout voor en saam met ons kinders leef.
Ek dink ook hier aan die jongmense in ons gemeenskap voor wie almal van ons sout moet wees.
Dis ŉ lewe wat nie skaam is oor waar hul verlossing vandaan kom nie, dis sout wat aangenaam is, wat smaak gee, wat lewens beter maak.
God se soutkinders, is ook nie bang om uitgegooi te word nie, hulle hou nie terug omdat hulle eers hulself wil bewaar nie, want hulle weet dat Jesus dit reeds gedoen het.
ŉ Ernstige vraag vanoggend vir ons elkeen is: waar en vir wie is ek sout?
	Mag die Here my vir sy wêreld uitstrooi soos Hy wil?

Maar ons is ook die lig vir die wêreld.

Natuurlik bedoel Jesus nie dat ons self die lig is nie, want Hy sê dat Hy die enigste ware lig is (Joh. 8:12), maar ons weerkaats sy lig.
Uit Jesus se voorbeelde van ŉ stad op ŉ berg en ŉ lamp op ŉ staander is die bedoeling duidelik: Hy wil hê ons moet gesien word!
	Lig skyn nie in nie, maar uit.
Jesus sê in die eerste plek vir sy dissipels en hierdie mengelmoes van mense wat alles behalwe perfek is dat, om deel te wees van die koninkryk, en om getroos te wees, en om ŉ nuwe aarde te ontvang, en om kinders van God genoem te word, beteken dat Hy hulle op die berg gaan sit as teken van God se ontmoeting met sy kinders.
Hy gaan hulle op ŉ staander sit vir almal om die lig te kan sien.

Dit sê Hy ook vir jou en my.
Dit opdrag dan: “laat julle lig so VOOR DIE MENSE skyn, dat hulle julle goeie werke kan sien en julle Vader wat in die hemel is, verheerlik.”
Terwyl ons nederig is oor in die goeie dade wat ons voor en vir ander doen, moet dit nooit ŉ  oordrewe nederigheid wees wat soos ŉ emmer oor ŉ kers is wat maak niemand op die ou einde goed doen nie.
Natuurlik bedoel dit nie dat ons ons goeie dade aan die groot klok hang, oral van elke goeie daad ŉ selfie neem en op Instagram of Facebook plaas om gesien te word nie.
Dat beteken egter wel om sigbaar te wees, onbeskaamd.
	Dit gaan immers nie oor my nie, maar oor die eer van die Here.
Die bron van my lig, Jesus die ware lig, moet duidelik in my lewe sigbaar wees.

Prakties: waar en hoe is ek en jy lig vir die wêreld?
Waar het die Here jou persoonlik neergesit waar jy sy lig kan skyn? 
Dis vir elkeen van ons uniek nie waar nie?
Jou huis, jou buurt, jou skool, jou werk, jou vriende, jou gemeente, jou gemeenskap!
ŉ Lidmaat sê ŉ ruk gelede vir my dat hy nie kans sien om sy vriende saam kerk toe te bring nie, want hulle sal dit nie verstaan nie, en ons is maar bietjie koud.
Wanneer laas het jy iemand saam genooi?
Is jy skaam vir wie ons is en hoe ons aanbid?
Is daar dalk iets wat ons dalk anders moet doen sodat ons Jesus se lig beter kan uitstraal?
Moet ek en jy dalk meer ernstig wees oor die goed wat regtig belangrik is, en die minder belangrike goed minder “lig” gee?
Die toets is: kry ons hemelse Vader meer eer omdat hulle sy lig helder en duidelik sien in ons doen en late sien?
Maar wat dan nou van Pinkster?
Wel ek dink hier loop ŉ wonderlike lyn deur die tekste wat ons saam gelees het.

In Handelinge 1:4-5 gee Jesus die opdrag dat sy dissipels moet wag vir die gawe van die Gees wat die Vader belowe het.
As hulle dan presies wil weet hoe en wanneer God se plan gaan gebeur, beloof Hy hulle in vers 8:
“maar julle sal krag ontvang wanneer die Heilige Gees oor julle kom.”
Wat gaan hulle met hierdie krag doen?
Hulle gaan getuies van Jesus wees, ja hulle gaan sout wees wat bewaar en ŉ lig wat helder skyn, omdat die Gees aan hulle die krag sal gee.
Die Gees gee jou en my die krag om te bewaar as sout, en die krag om te skyn as sy lig, daar waar mense dit kan sien.

Verder het elkeen wat daardie dag daar was toe die Heilige Gees uitgestort is, begin om te praat toe tonge van vuur op hulle kom.
Hulle kon dit nie binne hou nie, hulle was soos lampe op ŉ stander.
Ander het dit gehoor en hulle het vertel dat hulle hoor hoe die volgelinge van Jesus in verskillende tale praat oor die groot dinge wat God gedoen het!
Die Heilige Gees gee ons krag om van ons Here te praat, sodat ons nie soos sout sal wees wat laf geword het en weggegooi moet word omdat dit nie meer waarde het nie, of dat ons soos ŉ lamp onder ŉ emmer is wat later vrek omdat dit nie suurstof kry nie.

As Petrus net daarna onder leiding van die Heilige Gees met die mense praat, hoor ons in Handelinge 2:37 dat sy woorde hulle diep getref het, en hulle het gevra: “Wat moet ons nou doen?”
Doen wat ons doen! Kom volg Jesus, die een wat sy kinders verwelkom, kom wees saam sout en lig, want Hy gee jou ŉ nuwe Identiteit en roeping.
Kom ons wys julle!

Kort daarna hoor ons in Handelinge 4:3-4 dat die vervolging reeds begin het, daar word slegte goed van die dissipels gesê.
Die Joodse leiers het vir Petrus en Johannes gevang en in die tronk gesit.
Maar ons hoor in vers 4: “Tog het baie van die mense wat hulle prediking gehoor het, gelowig geword; en die getal gelowiges het aangegroei tot omtrent vyf duisend.”
Toe hulle voor die Joodse raad verskyn word vir hulle gevra:
“Deur watter krag en in wie se naam het julle dit gedoen?
Toe het Petrus, vol van die Heilige Gees, vir hulle gesê....”

Liewe broeder Sout en suster Lig, glo jy dat jy ook die Gees van God ontvang het?
In wie se krag gaan jy bewaar en smaak gee?
Deur wie se werking gaan jy helder skyn in jou goeie werke sodat mense dit kan sien?
Wat is die kleinste stap wat jy vandag kan neem om jou sout en lig wees verder te neem?
Kom jou doopbelofte na! Leef jou belydenis! Wees die een wat ŉ verskil maak en nie wag vir ŉ verskil nie. Wees die een wat sê: kom ek wys jou. Dit is dissipelskap.

Mag vandag se Nagmaalviering ŉ verdere bevestiging wees van jou en my nuwe Identiteit en roeping in Jesus Christus, en mag dit jou aanspoor om bruikbare sout, en sigbare lig te wees.
